
Ciorclán L1/22       28 Aibreán 2022 

 

  

Do gach: Stiúrthóir Seirbhísí a bhfuil freagrach air i leith Seirbhísí Uisce 

Oifigeach Idirchaidrimh Uisce Tuaithe 

 

Maidir le:  Iarratais ar mhaoiniú faoi Beart A8 - Riachtanais Bailithe agus Cóireála 

Fuíolluisce do Shráidbhailte agus d’Áiteanna lonnaithe nach bhfuil 

rochtain acu ar Sheirbhísí Poiblí Fuíolluisce - ar réamhchéim den Chlár 

Uisce Tuaithe Ilbhliantúil 2022-2025 é.  

 

A dhuine uasail, 

 

Tá mé ag scríobh chugat chun thú a chur ar an eolas maidir le beart réamh-mhaoinithe 

d’infheistíocht chaipitil faoi Bheart A8 de Chlár Uisce Tuaithe Ilbhliantúil 2022-2025 

chun tacú le riachtanais bailithe agus cóireála fuíolluisce do shráidbhailte agus 

d’áiteanna lonnaithe atá scoite amach nach bhfreastalaíonn Uisce Éireann orthu faoi 

láthair. 

 

Is é cuspóir an Chiorcláin seo cuireadh a thabhairt do d’údarás áitiúil iarratas a 

dhéanamh, ar bhonn tosaíochta, ar mhaoiniú faoin mbeart nua seo. Táthar ag tabhairt 

isteach an bhirt chun freastal ar riachtanais bailithe agus cóireála fuíolluisce do 

shráidbhailte agus d’áiteanna lonnaithe nach bhfreastalaíonn Uisce Éireann orthu faoi 

láthair de réir a chéile.  

 

Cuirfear tús leis an mbeart seo le sraith tionscadal taispeántais atá le breithniú ar 

bhonn riachtanas. Sa doiciméad Creata atá ceangailte (Iarscríbhinn A), cuirtear na 

sonraí iomlána ar fáil i dtaca leis an mbeart nua agus cuirtear treoir d’údaráis áitiúla 

maidir le cur i gcrích Iarratais ar Mhaoiniú san áireamh ann.  Is cuid riachtanach den 

Iarratas ar Mhaoiniú é staidéar indéantachta agus tugann an Creat treoir i leith an 

ábhair atá ag teastáil. 

 

Ba cheart na hIarratais ar Mhaoiniú atá líonta isteach a chur ar ais chomh luath agus is 

féidir ach tráth nach déanaí ná am dúnta gnó Déardaoin 25 Meán Fómhair 2022 agus 

ba cheart iad a ullmhú bunaithe ar an eolas agus an treoir a leagtar amach sa 

doiciméad Creata agus sa chiorclán seo.  Cuirtear Teimpléad mionsonraithe do na 

hIarratais ar Mhaoiniú ar fáil in Iarscríbhinn B a ghabhann leis an gciorclán seo. 

 

Cúlra 

 

I mí Aibreán 2018 bhunaigh an tAire an Grúpa Oibre Uisce Tuaithe chun athbhreithniú 

níos leithne a dhéanamh ar riachtanais infheistíochta agus ar sheirbhísí uisce tuaithe. 

Sa Ghrúpa Oibre, arb í an Roinn a dhéanann cathaoirleacht air, tá ionadaithe ó 

Chónaidhm Náisiúnta na Scéimeanna Grúpa Uisce, na húdaráis áitiúla trí Chumann 

Bainistíochta an Chontae agus na Cathrach, ón nGníomhaireacht um Chaomhnú 

Comhshaoil, ó Fheidhmeannacht na Seirbhíse Sláinte agus ón Roinn Forbartha Tuaithe 

agus Pobail. 

 

D’fhormheas an tAire an beart nua mar réamhchéim de chlár ilbhliantúil na tréimhse 

2022-2025, ar mhaithe le cúnamh níos fearr a thabhairt d’údaráis áitiúla chun 

iarrachtaí luath agus cuimsitheacha a fhorbairt, rud a fhágfaidh go mbeidh torthaí níos 

tapúla agus rathúla i gceist do na tionscnaimh. 

 

Leis an mbeart seo tabharfar cúnamh riachtanais na Rialachán Uisce Óil maidir le 

soláthairtí uisce tuaithe a bhaint amach, agus tacófar leis na bearta a aithnítear sa 

Dréachtphlean Bainistithe Abhantrach d’Éirinn 2022-2027 a sholáthar chun cuspóirí na 

Creat-Treorach Uisce a bhaint amach. 

 

Maoiniú 

 

Gealladh maoiniú do Bheart A8 faoi Thionscadal Éireann 2040 - an Plean Forbartha 

Náisiúnta 2021-2030. Ar an mbonn sin, leagtar amach an maoiniú atá ar fáil ón Roinn 

faoin gclár ilbhliantúil don tréimhse 2022-2025 i dTábla 1 thíos. 

 

Tábla 1 – Próifíl maoinithe tuartha do Bheart A8 do thréimhse an Chláir Uisce 

Tuaithe Ilbhliantúil 2022-2025 miondealaithe de réir bliana 

2022 2023 2024 2025 Iomlán 

€5m €10m €15m €20m €50m 

Cómhaoineofar an beart mar a leagtar amach sa Chreat. Cuirfidh an Roinn 85% den 

mhaoiniú ar fáil agus tabharfaidh an t-údarás áitiúil an 15% atá fágtha i dtreo an 

chostais iomláin. 

 

I gcás ina gcuirtear talamh nó sócmhainní eile ar aghaidh ina ngnéithe cómhaoinithe, 

beidh gá le cruthúnas iomchuí a bhaineann le luach an talaimh nó na sócmhainní i 

gceist a bheith ina thaca leo, amhail luacháil cothrom le dáta a chuirfidh foinse 

creidiúnaithe ar fáil.  

 

Ní féidir réadmhaoin nó talamh a ceannaíodh le cistí a bhí fágtha ó thionscadail, 

scéimeanna nó cláir roimhe seo, e.g. Iarchlár Infheistíochta na Seirbhísí Uisce, a úsáid 

le bheith ina maoiniú comhfhreagrach.  

 

Tabharfar maoiniú do thionscadail cheadaithe ar bhonn céimnithe i riaráiste le linn an 

tionscadail. Beidh sé seo bunaithe ar na garspriocanna a bheidh á mbaint amach ag an 

tionscadal. Cuirfear sonraí san áireamh i gciorclán breise chuig na húdaráis áitiúla a n-

éireoidh leo lena dtionscadal. 

 

Luach ar Airgead 

 

Faoin gCód Caiteachais Phoiblí, ní mór do gach comhlacht poiblí in Éirinn a chinntiú go 

bhfaightear an luach ar airgead is fearr agus is féidir nuair a chaitear airgead poiblí nó 

nuair a dhéantar infheistíocht leis.  Is gá do gach tionscadal a fhaigheann maoiniú faoin 

gclár ilbhliantúil costais tionscadail mionsonraithe agus luach ar airgead soiléir a léiriú. 

 

Tairiscintí a Ullmhú agus a Chur ar Aghaidh 

 

Agus an méid thuasluaite agus na critéir atá sa doiciméad Creata á gcur san áireamh, 

iarrtar ar d’údarás áitiúil tograí tionscadail do Bheart A8 - Riachtanais Bailithe agus 

Cóireála Fuíolluisce do Shráidbhailte agus d’Áiteanna lonnaithe nach bhfuil rochtain 

acu ar Sheirbhísí Poiblí Fuíolluisce a chur ar aghaidh anois. Cuirtear Teimpléid 

d’Iarratais ar Mhaoiniú ar fáil in Iarscríbhinn B. 

 

Tá sé ríthábhachtach go reáchtáiltear comhairliúchán pobail chuimsithigh sula gcuirfí 

iarratas isteach agus ba cheart cás dea-fhorbartha do thionscadail i gcomhréir le 

cuspóirí an bheartais maoinithe nua a bheith leagtha amach sa togra.  



 

….. 

4 

 

Moltar d’údaráis áitiúla Iarratas cuimsitheach ar Mhaoiniú a dhéanamh, mar go 

dtabharfaidh an Painéal Saineolaithe tosaíocht d’iarratais ar leith bunaithe ar an eolas 

a chuirtear ar fáil.  

 

Ní féidir le húdaráis áitiúla ach dhá iarratas ar mhaoiniú ar a mhéad a dhéanamh agus 

iad ina dtionscadal taispeántais. I gcás ina bhfuiltear ag cur níos mó ná iarratas amháin 

isteach, liostaigh in ord tosaíochta iad.  

 

Incháilitheacht do Mhaoiniú 

 

Tá iarratais ar mhaoiniú teoranta do shráidbhailte/d’áiteanna lonnaithe a bhfuil ‘croí-

áit’ acu, mar a shainítear sa doiciméad Creata a bhfuil coibhéis daonra 150 ar a laghad 

acu bunaithe ar an daonra cónaithe atá ann faoi láthair. 

 
 

Cuirfear na critéir seo a leanas i bhfeidhm: 
 

1. Is gá na sráidbhailte/na háiteanna lonnaithe a bheith liostaithe go sonrach sa 

Phlean Forbartha Contae atá ann faoi láthair don údarás áitiúil agus is ‘áit 

thosaíochta’ iad mar a shonraítear sa doiciméad Creata;  
 

nó  
 

2. Na sráidbhailte/na háiteanna lonnaithe nach bhfuil liostaithe go sonrach sa 

Phlean Forbartha Contae don údarás áitiúil agus de réir thuairim an údaráis 

áitiúil, i gcás inar aithníodh riachtanas agus ina  bhfuil cruthúnas oibiachtúil ann 

dó. Ní bhreithneofar na sráidbhailte/na háiteanna lonnaithe sa chás seo ach 

amháin ar bhonn eisceachtúil agus a bhfuil cruthúnas oibiachtúil ann dóibh. 
 

Tá na cuir chuige cáilíochta bunaithe ar chruthúnas oibiachtúil a bheith ann do riosca 

féideartha do shláinte an duine agus riosca don timpeallacht (fíorchruthúnas is cúis le 

truailliú uisce) sna háiteanna seo. 
 

Moltar tionscadail a bhfuil comhoibriú ag teastáil uathu thar theorainneacha an 

údaráis áitiúil freisin, ar choinníoll go mbainfear na teorainn thuasluaite agus an cur 

chuige décháilíocht amach. Is gá d’údarás amháin a bheith i gceannas ar chásanna ar 

bith den sórt sin. 

Sineirgí idir Eagraíochtaí 

 

Tá údaráis áitiúla freagrach as réimse leathan seirbhísí a sholáthar a mbaineann pobail 

leas astu. Ba cheart sineirgí idir feidhmeanna an údaráis áitiúil a léiriú in Iarratais ar 

Mhaoiniú do thionscadail atá beartaithe amhail bóithre, seirbhísí agus eagraíochtaí 

eile. 

 

Níor cheart gurbh é cuspóir an chomhoibrithe seo tacaíocht airgeadais ná polasaithe 

ginearálta amháin a thabhairt do thionscadal ach ba cheart tacaíocht iomlán a 

thabhairt don réasúnaíocht ráite, na haidhmeanna agus na torthaí a bhfuiltear ag súil 

leo ón tionscadal i.e. an sráidbhaile/áit a bheith ina áit níos deise le cónaí a bheith ag 

daoine ann.  

 

Ar na dea-shamplaí comhoibrithe bheadh an t-údarás áitiúil ag léiriú ceannasaíochta 

ina iarratas ar mhaoiniú agus i ndeiseanna d’fhorbairt tionscadal eile a chomhordú e.g. 

áiteanna eile san fhearann poiblí a fheabhsú, cáblaí lasnairde a chur faoin talamh 

(cáblaí leictreachais agus/nó teileachumarsáid) etc. Ba cheart gurbh é an aidhm 

chomhoibrithe an sráidbhaile/áit lonnaithe a fheabhsú ina pobal bríomhar trí fheabhas 

infheicthe nó feabhas eile a chur air. 

 

Mar sin féin, is faoin údarás áitiúil a bheidh sé an maoiniú do na comhoibrithe seo a 

shocrú mar ní mhaoineofar faoin gclár ilbhliantúil iad ná ní mheastar iad ina gcuid den 

ranníocaíocht cómhaoinithe ón údarás áitiúil. 

 

Raon feidhme an Chláir Uisce Tuaithe Ilbhliantúil 2022-2025 

 

Ba mhaithe leis an Roinn an deis seo a thapú sa chiorclán seo na húdaráis áitiúla a chur 

ar an airdeall maidir le raon feidhme an chláir ilbhliantúil atá ag teacht aníos. Meastar 

go mbeidh ocht mbeart i gceist le tréimhse maoinithe 2022-2025. Beidh an formhór 

acu briste síos a thuilleadh ina bhfobhearta. Léiríonn na bearta seo na 

príomhdhúshláin atá roimh an earnáil uisce tuaithe faoi láthair.  

 

Tá sé beartaithe go mbeidh na bearta sa chlár atá ag teacht aníos dírithe níos sonraí ar 

fheidhmiú agus ar an gcur chuige ilbhacainní, ón dobarcheantar go dtí na tomhaltóirí 

(foinse – cóireáil - scaipeadh).  Déanfar é seo chun éilliú uisce a chosc agus chun cinntiú 

go bhfuil uisce óil slán agus go sásaíonn sé paraiméadair chaighdeáin na Rialachán 

Uisce Óil ar bhonn leanúnach fadtéarmach. 

Ceardlann ar Iarratais ar Mhaoiniú  

 

Chun tuilleadh eolais a thabhairt d’údaráis áitiúla maidir leis an bpróiseas Iarratais ar 

Mhaoiniú faoi Bheart A8 den chlár ilbhliantúil, reáchtálfaidh an Roinn ceardlann 

fhíorúil, a mbeidh sonraí ina leith ag leanúint an doiciméid seo leo féin. 

 

Iarrfar ar gach údarás áitiúil tinreamh a choinneáil teoranta do bheirt ionadaithe agus 

glacfaidh an bheirt seo páirt ghníomhach sna Iarratais ar Mhaoiniú agus sa chlár 

ilbhliantúil níos leithne. Ba cheart d’údaráis áitiúla ainmneacha, róil agus sonraí 

teagmhála ríomhphoist na ndaoine ar mian leo freastal ar an gceardlann a chur chuig 

an Roinn faoi am dúnta gnó an 6 Bealtaine 2022 chuig rural.water@housing.gov.ie. 

 

Seolfar tuilleadh sonraí, agus an Clár don cheardlann, chuig na daoine ar mian leo 

freastal ar an gceardlann nuair a bheidh sé tugtha chun críche.  Is é an leagan amach a 

bheidh ann cuir i láthair ag an Roinn a bhainfidh leis an bpróiseas Iarratais ar Mhaoiniú 

agus beidh seisiún cur is cúiteamh ina ndiaidh. 

 

Spriocdháta d’Iarratais a chur isteach 

 

Ba cheart d’údaráis áitiúla a n-iarratais maoinithe a chur isteach chomh luath agus is 

féidir agus tráth nach déanaí ná am dúnta gnó an 25 Meán Fómhair 2022. Ba cheart 

iarratais a chur isteach chuig cuntas ríomhphoist an Aonaid Uisce Tuaithe chuig 

rural.water@housing.gov.ie agus ábhar an ríomhphoist ná ‘Ainm an Údaráis Áitiúil - 

MARWP - Beart A8 - Bailiú agus Cóireáil Fuíolluisce’.  Ní bhreithneofar Iarratais 

dhéanacha ar Mhaoiniú. 

 

Meastóireacht ar Thograí 

 

Tacóidh Painéal Saineolaithe leis an Roinn agus lena meastóireacht ar Iarratais ar 

Mhaoiniú. Cuireann an Painéal neamhspleáchas, oscailteacht agus trédhearcacht leis 

an bpróiseas meastóireachta a ndéanfar ar bhonn tosaíochta náisiúnta é. 

  

Déanfaidh an Painéal moltaí don Roinn maidir le hoiriúnacht na dtionscadal 

taispeántais maoiniú a fháil bunaithe ar chritéir cuspóra a leagtar amach sa doiciméad 

Creata. Cuirfear iarratas ar aghaidh ansin chuig an Aire le maoiniú a cheadú ar na 

tionscadail atá molta. 

Fiosruithe 

 

Is féidir aon fhiosruithe maidir leis an gciorclán seo a chur chuig Kara McNulty ag +353 

(0) 96 24460 (kara.mcnulty@housing.gov.ie) nó Enda O’Brien ag +353 (0) 96 24348 

(enda.obrien@housing.gov.ie). 

 

 

Is mise le meas,  

 

 

 
_________________ 

 

Luke Varley, 

Príomhoifigeach Cúnta, 

An tAonad Uisce Tuaithe, 

Tel. Uimh. +353 (0) 96 24367 

Ríomhphost: luke.varley@housing.gov.ie  


